
ABSTRAK

Kajian ini menganalisis elemen naratif dan stail penceritaan dalam filem
dokumentari budaya terpilih Malaysia. Filem dokumentari budaya Malaysia iaitu
Pemeliharaan Rinait (2011) yang telah dihasilkan oleh penerbit tempatan Sabah
telah dipilih sebagai kajian kes. Kajian ini berlandaskan pendekatan kualitatif
dengan menggunakan tiga model teori yang berkaitan dengan elemen naratif dan
stail iaitu teori dokumentari Bill Nichols (2001), model struktur penceritaan oleh
Robert McKee (1997) dan teori semiotik oleh Roland Barthes (1977). Hasil kajian
mendapati pemilihan dan penyusunan elemen naratif dan stail penceritaan adalah
saling berkait di antara satu sama lain. Kelemahan pengarah dalam mengolah
struktur penceritaan meliputi struktur plot (sebab dan akibat) akan menyebabkan
sesebuah cerita sukar difahami oleh audiens sekali gus menyebabkan
pembangunan watak, subjek dan konflik dalam sesebuah penceritaan juga tidak
dapat dilakukan dengan baik. Kegagalan ini akan menyebabkan penyampaian cerita
tidak dapat dilakukan dengan berkesan. Sehubungan itu, pengarah harus
mengetahui model teori yang berkaitan dengan filem bagi menghasilkan sebuah
filem dokumentari yang baik dan berkualiti. Kajian ini juga mencadangkan sebuah
model pembikinan filem dokumentari budaya sebagai panduan bagi memperbaiki
kelemahan dalam penghasilan filem dokumentari budaya di Malaysia. Melalui model

ini, ia berupaya meningkatkan kualiti dan kebolehcapaian filem dokumentari

Malaysia ke peringkat antarabangsa.



ABSTRACT

MALAYSIAN SELECTED CULTURAL DOCUMENTARY FILM: NARRATIVE
ELEMENT AND STORYTELLING STYLE ANALYSIS

This study analyses narrative elements and narrative styles in Malaysia's selected
cultural documentary films. Malaysia's cultural documentary film, Pemeliharaan
Rinait (2011) produced by Sabah's local producers was selected as a case study.
This study is based on a qualitative approach by using three theoretical models
relating to narrative and style elements, documentary theory Bill Nichols (2001),
storytelling model by Robert McKee (1997) and semiotic theory by Roland Barthes
(1977). The findings show that selection and preparation of narrative elements and
storytelling styles are interrelated with each other. The weakness of the director in
processing the story structure involving the plot structure (causes and
consequences) will cause a story to be difficult to understand by the audience.
Therefore, the development of storytelling characters, subjects and confiicts cannot
be done well. This failure will result in the submission of stories cannot be done
effectively. In that regard, the director must know the theoretical model associated
with the films to produce a good and quality documentary film. This study also
proposes a model of cultural documentary filming model as a guide to fixing
weaknesses in the production of cultural documentary films in Malaysia. Through
this model, it seeks to enhance the quality and accessibility of Malaysia's

documentary films internationally.

BAB 1

PENDAHULUAN

1.1 Latar Belakang Kajian

Filem dokumentari merupakan suatu kaedah penceritaan dan laporan hasil
penyelidikan realiti tentang kewujudan alam Kehidupan, manusia serta sebarang
unsur yang berkaitan dengannya ke dalam bentuk audio visual (Godmillow &
Saphiro, 1997, Asiah Sariji, Faridah Ibrahim dan Shamsubariah Ramlee, 2009). (Bill
Nichols: 1991) mendefinisikan filem dokumentari sebagai kemampuan
menceritakan kembali sebuah kejadian atau realiti berdasarkan kepada fakta dan
data (Nichols, 1991: 111). Manakala John Grierson menegaskan filem dokumentari
menampilkan kejadian atau realiti yang melibatkan teknik naratif, elemen dramatik
dan bahasa filem secara kreatif (Halim, 2017: 15; Tanzil, 2010: 5). Pada masa kini,
medium pengantar filem dokumentari menjadi lebih kompleks dan digital seiring
dengan perkembangan teknologi moden. Filem dokumentari diterbitkan untuk
empat tujuan utama iaitu memberi maklumat, menghibur, mengkritik dan
menjelaskan tentang seseorang personaliti atau perkara dan peristiwa kepada

khalayak (Philips, 2005).

Seiring dengan penubuhan Filem Negara Malaysia pada tahun 1946,
penggiat filem terus bergiat aktif di dalam menghasilkan pelbagai jenis filem dan
antaranya adalah filem dokumentari. Di awal kemunculannya, filem dokumentari
yang dihasilkan lebih menjurus kepada isu propaganda berkaitan perpaduan antara
kaum, penentangan terhadap gerila komunis, masalah politik dan matlamat ke arah
penubuhan kerajaan sendiri (Latif, 1991: 9). Sejak daripada itu, pembangunan
industri dokumentari terus meningkat aktif dan berkembang selari dengan
perkembangan teknologi (Raja Ahmad Alauddin, 2004). Sejajar dengan
perkembangan tersebut, pada tahun 2004, kerajaan Malaysia telah meluluskan
penekanan kepada penerbitan filem dokumentari sebagai salah satu tonggak Dasar
Perfileman Negara (Mohd Mahyidin Mustakim, 2008).



Melihat dari sudut ekonomi, industri dokumentari di Malaysia berada di
tahap yang cukup memberangsangkan. Hal ini, kerana filem dokumentari mampu
membawa audiens ke satu tahap berbeza di mana mereka seolah-olah berada di
dalam dunia tersebut dan dapat menimba pengalaman yang baru melalui
pendedahan informasi oleh orang sebenar, tempat dan peristiwa yang berlaku.
Namun, filem dokumentari ini tidak selalunya digambarkan melalui imej sebenar

dan artifak (Kamarulzaman, 2010).

Sebagai sebuah industri yang kukuh ianya haruslah diiringi oleh dasar
tatacara, perundangan dan polisi yang bersepadu, holistik dan saling melengkapi.
Melalui gabungan tiga kementerian iaitu Kementerian Penerangan, Komunikasi dan
Kebudayaan (KPKK) dalam rombakan kabinet pada tahun 2009 telah membolehkan
beberapa agensi terbabit bernaung di bawah satu bumbung yang sama,
(Kamarulzaman, 2010). Justeru, menjadikan usaha bagi memartabatkan filem
dokumentari di Malaysia menjadi lebih efektif dan efisien. Bukan itu sahaja,
malahan keberhasilan Media Development Authority (MDA) di Singapura dalam
menjadi perantara dan orang tengah kepada agensi-agensi yang terlibat dengan
aktiviti penerbitan dan penyiaran seharusnya menjadi contoh terbaik dalam
memastikan dasar dan polisi setiap agensi terbabit membawa ke arah objektif yang

sama iaitu untuk memperkasakan filem dokumentari (Abdullah, 2010).

Tambahan lagi, pihak UNESCO telah mengelaskan industri filem
dokumentari ini sebagai industri kedua terbesar di dunia (Kamarulzaman, 2010).
Oleh itu, para penglibatan industri harus mengambil peluang ini sebagai satu
petanda positif bagi mereka bergiat dengan lebih aktif dalam filem dokumentari di
Malaysia. Industri filem dokumentari ini tidak boleh dipandang enteng kerana ianya
mampu untuk menambah pengetahuan serta nilai kreatif dan inovasi di kalangan

rakyat khususnya di Malaysia.

Namun pada dekad ini, stesen televisyen tempatan tampak dipelopori oleh
filem dokumentari dari luar negara (Megat Al-Imran, 2004: 20). Ini dibuktikan
menerusi Stesen televisyen swasta iaitu ASTRO melalui saluran History Channel,
National Geographic dan Discovery Channel yang banyak menayangkan
dokumentari-dokumentari dari luar negara.( Asiah Sarji, Faridah Ibrahim dan

Shamsubariah Ramlee 2009: 2) turut menambah bahawa Malaysia terus menerima

2



pembuat filem luar negara untuk mendokumenkan realiti di Malaysia. Walaupun
fenomena ini telah diutarakan sejak dari tahun 2009 lagi namun didapati ia masih
lagi membelenggu industri filem dokumentari tempatan sehingga kini. Antara
contoh-contoh filem dokumentari adalah Orang Utan Island (2017) dan Frontier
Borneo (2017). Fenomena ini telah memberi impak yang negatif kepada penerbit
filem dokumentari tempatan untuk berkarya dan mengembangkan industri tersebut

di peringkat tempatan apa lagi di peringkat persada antarabangsa.

Selain daripada itu, syarikat TV juga hanya memperuntukkan jumlah
kewangan yang sangat kecil walhal untuk menghasilkan sebuah filem dokumentari
memerlukan kos pembiayaan yang cukup besar. Ini diutarakan sendiri oleh
pengarah filem dokumentari (Wong Kew Lit 2002) yang menyatakan
perkembangan karya dokumentari terkekang disebabkan oleh peruntukan bajet
yang sangat rendah oleh Stesen TV. Beliau menambah untuk menghasilkan sebuah
dokumentari yang berkualiti haruslah menelan belanja yang tinggi untuk memenuhi
keperluan dari aspek penyelidikan serta kos produksi (Asiah Sarji, Faridah Ibrahim
dan Shamsubariah Ramlee, 2009:39).

Isu-isu yang timbul ini adalah disebabkan oleh filem dokumentari tempatan
yang diterbitkan adalah rendah mutu serta nilainya di pasaran (Megat Al-Imran,
2004: 20). Ini menyebabkan rancangan bersifat maklumat dan pendidikan seperti
filem dokumentari tidak cukup diberi perhatian terutamanya di stesen TV swasta
(Asiah Sarji, Faridah Ibrahim dan Shamsubariah Ramlee, 2009: 3). Faktor utama
yang menjadi punca isu ini adalah filem dokumentari tempatan kurang memberi
perhatian terhadap penyelidikan, visual yang kurang menarik dan audiens tidak
menghargai penerbitan sesebuah filem dokumentari. Stesen televisyen juga tidak
berminat membeli filem dokumentari tempatan atas faktor yang sama. Ini
dibuktikan oleh masalah utama yang dihadapi oleh Rancangan Televisyen Malaysia
(RTM) untuk mendapatkan penulis skrip dan penyelidik yang baik serta memahami
proses penerbitan dokumentari (Asiah Sarji, Faridah Ibrahim dan Shamsubariah
Ramlee, 2009: 118)



